
Voor jy begin dink aan ‘n ou met langerige hare en Leonard Cohen covers, Machiel Roets het niks met Mathys Roets uit te waai nie. Kyk jy na die omslag, tas jy ook rond. Dis ‘n waterige, fluiede beeld van Londen, met ‘n mannetjie wat kaalgat op ‘n klavier staan. ‘Afrika Kind’? Ja, dit laat jou dadelik dink aan ‘n arme expat wat huis toe verlang.
Machiel Roets se debuut is inderdaad dít – die eerste volwaardige verlang-plaat uit die noordelike diaspora – en veel meer. ‘Afrika Kind’ is grotendeels in Londen opgeneem en byna elke liedjie is gelaai met ‘n ononderdrukbare heimweë na ‘n land en sy mense en son ver van die Engelse kilheid. 
Dis ook onbeskaamd sentimenteel, maar gedoen met genoeg passie en só ‘n gul, opgewonde ontlading van back-to-back tunes dat dit enigiemand sal omswaai na ‘n glimlag, selfs al neem jy ‘n oomblik om vat aan sy stem te kry. 
So tref ‘Ek En My Klavier’ se huppelende beat jou onverwags na die titelsnit (wat, wonderbaarlik, begin met “kom vat my hand, hier in swaarkry land” – ‘n credo as jy op soek was) en ‘Hoor Hoe Sing Die Lewe’ (inderdaad!). Dis ‘n musikant verlief op sy instrument, verlief op sy dagtaak van musiekmaak, die instrument as terapeut, as geselskap. Kyk, ek kan niks bespeel nie, maar ek wens ek kon, net om so begeesterd te kon klink oor enigiets, al is dit ‘n tamboeryn.
Waar pas Roets in? Iewers tussen Coenie de Villiers en Klopjag, is ‘n rowwe veerpyltjie in die dartboard. Jy kan ook hoor hoe maklik ander kunstenaars – sê nou maar Laurika Rauch, dalk Laurinda Hofmeyr – hierdie liedjies van hom sal kan aanneem as hul eie.
‘Jan Maak ‘n Plan’ klink soos ‘n verlore volksliedjie, iets wat in die 50s geskryf kon wees. ‘Ek Sal Vir Jou’ is ‘n standaard tranetrekker, minimalisties gedryf deur ‘n saksofoon, dan begin Roets se stem opstapel, die reëls stuk-stuk groter maak – daai geluid wat jy in die agtergrond hoor, is die playlist-opsteller by RSG wat sy hande opgewonde teen mekaar vryf.
RSG, ja, want Machiel gaan binnekort ‘n household naam in Suid-Afrika wees. Dit kan nie anders nie. Hier’s te veel goeie liedjies om ongesiens onder die radar te glip. 
Die opgewekte ‘Waar Is Jou Liefde?’ is dalk ‘n tematiese middelpunt van die album. Dit begin met die Suid-Afrikaner, nuut in Londen, wat opmerk hoe suur en droef almal lyk. Dan, twee jaar later, sien hy homself weer in die treinvenster:
“ek skrik my dood want die vroomheid lê in my,
ek lyk so droewig soos die mense rondom my”
Ja, dis waar, ‘n ander wêreld sluk jou in sonder dat jy sien. Die enigste manier uit is om jou mond oop te maak.
Dis ‘n ongelooflike jaar vir Afrikaanse musiek tot dusver. Uit die alternatiewe oorde het Trike deliver, uit die rock-genre Brixton Moord en Roof Orkes, die akoestiese is geanker deur Bacchus Nel se debuut, dan was daar Chris Chameleon se brugbouery tussen ‘n ikoniese digter, sy ou Boo!-fans en my en jou ma, wat albei van ‘Ek Herhaal Jou’ sal hou. En Radio Kalahari Orkes vir ‘n herontginning van Boere-country. 
Machiel Roets is meer aan die pop-kant van sake, wat jou nie moet afskrik nie. Kunstige, gesofistikeerde popmusiek is een van die moeilikste dinge om reg te kry. Jy moet ‘n balans tref tussen persoonlike bevrediging en massa-aanklank (‘Bly By My’ moet gróót word…), tussen jou hart en iemand anders se beursie.
Dít kry hy moeiteloos reg op ‘Afrika Kind’. Teen ‘Berge van Verlange’, wil jy net sê ‘Jirre, broer, kom huis toe…’:
“ek’s gebore daar by platberg
kwart oor twee
tussen tandjiesberg en nelsonskop
het my liggaam groot geword
en jul kranse vir my antwoord gegee
o berge van verlange
vandag moet ek jul vra
weet jul van die verlange wat ek in my moet dra”
Nou ja.
